Улсын Их Хурлын 2005 оны хаврын ээлжит чуулганы 7 дугаар сарын 22-ны өдөр /Баасан гариг/-ийн нэгдсэн хуралдаан 13 цаг 15 минутад Төрийн ордны чуулганы нэгдсэн хуралдааны танхимд эхлэв. 


Хуралдааныг Улсын Их Хурлын   дарга Ц.Нямдорж нээж, гишүүдийн ирц болон хэлэлцэх асуудлыг танилцуулав. 


Чуулганы нэгдсэн хуралдаанд ирвэл зохих 74 гишүүнээс 39 гишүүн ирц 52.7 хувийн ирцтэй байв.


Чөлөөтэй: Г.Адъяа, С.Баярцогт, Р.Буд, Л.Гүндалай,  М.Сономпил, Д.Тэрбишдагва, Ч.Улаан, Б.Эрдэнэсүрэн

Өвчтэй: Ч.Раднаа


Тасалсан: Р.Амаржаргал, Т.Бадамжунай, А.Бакей, Б.Батбаатар, Н.Батбаяр,  Х.Баттулга, Ж.Батхуяг, Г.Батхүү, Д.Бат-Эрдэнэ, Ц.Баярсайхан, Л.Гансүх, Л.Гантөмөр, Д.Ганхуяг, Р.Гончигдорж,  Б.Жаргалсайхан, С.Ламбаа,  Ц.Мөнх-Оргил, Б.Мөнхтуяа, А.Мурат, Р.Нямсүрэн, Д.Одхүү, Т.Очирхүү, К.Сайраан, Я.Санжмятав, Ч.Содномцэрэн, Р.Эрдэнэбүрэн

Уг өдрийн хуралдаанд Улсын Их Хурлын гишүүн Д.Идэвхтэн Улсын Их Хурал дахь гишүүд, намууд харилцан ярилцаж МАХН-ын бүлэг өргөжиж 62  гишүүнтэй бүлэг болж, төрийн тогтвортой байдал, Засгийн газрын  тогтвортой байдал, Засгийн газрын мөрийн хөтөлбөрийг хэрэгжүүлэх  үндсэн зорилгод нэгдэж бүлэг байгуулсан боловч сүүлийн үед Улсын Их Хурал дахь энэ өргөтгөсөн бүлгийн үйл ажиллагаа гацах явдал нэлээд бий болж  өмнөө тавьсан зорилтоо бүрэн сайн хэрэгжүүлэхгүй байгаад  Улсын Их Хурал дахь МАХН-ын бүлгийн одоогийн энэ хэлбэр бүрэлдэхүүнээрээ цаашдаа  оршин тогтнож ажиллах ач холбогдол, агуулга үгүйсгэгдэж байгаа учир энэ байдлыг харгалзаж үзээд Улсын Их Хурал дахь МАХН-ын бүлэг цаашид Улсын Их Хуралд МАХН-аас нэр дэвшиж сонгогдсон гишүүдийн бүрэлдэхүүнтэй ажиллахаар шийдвэрлэснийг Улсын Их Хурлын гишүүдэд мэдээлэв.


Бүлгийн гишүүдийн нэрсийг Улсын Их Хуралд  хуульд заасны дагуу өргөн мэдүүлж бүлэгт багтаж буй 36 гишүүнийг нэрээр нь уншиж танилцуулав. Энэ бүлэгт Улсын Их Хурлын гишүүн Ч.Авдай, Г.Адъяа, Д.Арвин,  Т.Бадамжунай, Су.Батболд, Сү.Батболд, Б.Бат-Эрдэнэ, Н.Баяртсайхан, Р.Буд, Т.Ганди, Ж.Гүррагчаа,  Ц.Дамиран, Д.Дондог, Д.Дэмбэрэл,  Г.Занданшатар, Д.Идэвхтэн, Д.Лүндээжанцан, Ц.Мөнх-Оргил, Ц.Нямдорж, Р.Нямсүрэн,  Д.Одбаяр, Л.Одончимэд,  Т.Очирхүү, Л.Пүрэвдорж, Ч.Раднаа,  Р.Раш, Ц.Сүхбаатар, Д.Туяа,  Д.Тэрбишдагва, Ч.Улаан, У.Хүрэлсүх, А.Цанжид, Ц.Цэнгэл, Ц.Шаравдорж, Н.Энхболд, Б.Эрдэнэсүрэн гэсэн 36 гишүүний бүрэлдэхүүнтэйгээр 2005 оны 7 дугаар сарын 21-ний өдрөөс ажиллахаар болсноо мэдэгдэв.

Мөн  энэ мэдээллийг хийхээс өмнө урьдын оршин тогтнож байсан өргөтгөсөн бүлэгт  багтаж байсан Улсын Их Хурлын гишүүн Батжаргалын Батбаяр, Р.Бадамдамдин нар энэ 62-ын бүлгээс гарч байгаагаа бас албан ёсоор мэдэгдсэн байна. 

Ингээд хуульд заасны дагуу бүлгийнхээ бүрэлдэхүүнийг Улсын Их Хурлын даргад  Улсын Их Хурлын гишүүн Д.Идэвхтэн өргөн мэдүүлэв.

Улсын Их Хурлын дарга Ц.Нямдорж  МАХН-ын бүлэг  шинэ бүрэлдэхүүнээ зарласныг тэмдэглэн энэ бүрэлдэхүүний нэрийг дахин уншиж сонсгов.

Улсын Их Хурлын гишүүн Э.Бат-Үүл Улсын Их Хурлын гишүүн Ринчиннямын Амаржаргал,  Рагчаагийн Бадамдамдин, Батжаргалын Батбаяр,  Эрдэнийн Бат-Үүл, Мэндсайханы Энхсайхан, Жанлавын Наранцацралт, Ономоогийн Энхсайхан, Жамъяндоржийн Батхуяг, Ламжавын Гүндалай гэсэн  нэр бүхий 9 гишүүн Ардчилсан намын бүлгийг байгуулах тухай шийдвэрлэснээ Улсын Их Хуралд зарлав.

Улсын Их Хурлын дарга Ц.Нямдорж  уг асуудлыг хуулийн хүрээнд өргөн мэдүүлэхийг хүсэв.

МАХН-ын  бүлэг  завсарлага хүссэн учраас парламентад суудалтай намуудыг  зөвшилцөх ажлаа зохион байгуулж, Их Хурлыг цаашид үйл ажиллагаагаа явуулах бололцоогоор хангах шаардлагатай байна гэдгийг Улсын Их Хурлын дарга онцлон тэмдэглээд Чуулганы  хуралдааныг завсарлуулав.


Хуралдаан 13 цаг 35 минутад дуусав. 

ТАНИЛЦСАН:

УЛСЫН ИХ ХУРЛЫН ТАМГЫН

ГАЗРЫН ЕРӨНХИЙ НАРИЙН
БИЧГИЙН ДАРГА 





Н.ЛУВСАНЖАВ

ТЭМДЭГЛЭЛ ХӨТӨЛСӨН:


ХУРАЛДААНЫ НАРИЙН


БИЧГИЙН ДАРГА 





Д.ЦЭНДСҮРЭН
УЛСЫН ИХ ХУРЛЫН 2005 ОНЫ ХАВРЫН  ЭЭЛЖИТ ЧУУЛГАНЫ

7 ДУГААР САРЫН 22-НЫ ӨДӨР /БААСАН ГАРАГ/-ИЙН ЧУУЛГАНЫ
НЭГДСЭН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Д.Идэвхтэн: Баярлалаа. Улсын Их Хурлын эрхэм гишүүдийн энэ өдрийн амгаланг эрж мэндчилж байна.

2004 оны сонгуулийн  үр дүнгээс үүдээд анх МАХН  Улсын Их Хуралд суудалтай Эх орон-Ардчилсан эвсэл бүлэгтэй хамтарч зөвшилцөл хийж  Засгийн газрыг бүрдүүлсэн. Гэсэн хэдий боловч 2004 оны 12 дугаар сарын 30-нд Эх орон –Ардчилсан эвслийн бүлэг тарсан байгаа. Үүний дараагаар  Засгийн газрын үйл ажиллагаа тодорхойгүй хэлбэрт орсон. Тэгэхдээ Улсын Их Хурал дахь гишүүд, намууд ярилцаж байгаад МАХН-ын бүлэг өргөжиж 62  гишүүнтэй бүлэг болж, төрийн тогтвортой байдал, Засгийн газрын  тогтвортой байдал, Засгийн газрын мөрийн хөтөлбөрийг хэрэгжүүлэх энэ үндсэн зорилгод нэгдэж бүлэг байгуулсан. Үүнээс хойш  нэлээд хугацаа өнгөрлөө. Сүүлийн үед Улсын Их Хурал дахь энэ өргөтгөсөн бүлгийн үйл ажиллагаа гацах явдал нэлээд бий болж байна. Энэ бүлэг байгуулах үед тохирсон анхны зорилго бол  нийгмийн шинж чанартай томоохон асуудлуудыг цаг алдахгүй түргэн шийдвэрлэх ийм зорилгыг тавьсан байсан.  Гэсэн хэдий боловч энэ зорилго бүрэн сайн хэрэгжихгүй байна. Тухайлбал бараа, бүтээгдэхүүний үнэ өсөх,  энэ өсөлт нь цалин тэтгэврээс түрүүлэх,  бизнес эрхлэх орчинг сайжруулах гэх мэт олон асуудлууд шийдвэрээ хүлээж, цаг хугацаа их алдаж байна. Бас Их Хурал дахь МАХН-ын энэ өргөтгөсөн бүлэг  сүүлийн үед бүлэгт багтаж байгаа гишүүдийн зарим нь хурал хаяж Их Хурлын чуулганы хуралдааныг хуралдуулахгүй байдалд орж байна гэх мэт олон үндэслэлүүд байгаа. Дээрээс нь энэ зөвшилцлийн гол үр дүн болсон Засгийн газрын тэргүүний байр суурь тодорхойгүй, тавьсан зорилтоо хэрэгжүүлэхэд чиглэхгүй байна.  Анх тавьсан зарчмуудаас ухарч байна гэж үзэж байна. 

Ийм учраас Улсын Их Хурал дахь МАХН-ын бүлгийн одоогийн энэ хэлбэр бүрэлдэхүүнээрээ цаашдаа  оршин тогтнож ажиллах ач холбогдол, агуулга үгүйсгэгдэж байгаа юм.  Энэ байдлыг харгалзаж үзээд Улсын Их Хурал дахь МАХН-ын бүлэг цаашид Улсын Их Хуралд МАХН-аас нэр дэвшиж сонгогдсон гишүүдийн бүрэлдэхүүнтэй ажиллахаар шийдвэрлэсэн. Үүнийг Улсын Их Хурлын гишүүдэд мэдээлж байна. 

Бүлгийн гишүүдийн нэрсийг Улсын Их Хуралд  хуульд заасны дагуу өргөн мэдүүлж байна. Энэ бүлэг 36 гишүүнтэй байх юм. Улсын Их Хурлын гишүүн Ч.Авдай, Г.Адъяа, Д.Арвин,  Т.Бадамжунай, Су.Батболд, Сү.Батболд, Б.Бат-Эрдэнэ, Н.Баяртсайхан, Р.Буд, Т.Ганди, Ж.Гүррагчаа,  Ц.Дамиран, Д.Дондог, Д.Дэмбэрэл,  Г.Занданшатар, Д.Идэвхтэн, Д.Лүндээжанцан, Ц.Мөнх-Оргил, Ц.Нямдорж, Р.Нямсүрэн,  Д.Одбаяр, Л.Одончимэд,  Т.Очирхүү, Л.Пүрэвдорж, Ч.Раднаа,  Р.Раш, Ц.Сүхбаатар, Д.Туяа,  Д.Тэрбишдагва, Ч.Улаан, У.Хүрэлсүх, А.Цанжид, Ц.Цэнгэл, Ц.Шаравдорж, Н.Энхболд, Б.Эрдэнэсүрэн гэсэн 36 гишүүний бүрэлдэхүүнтэйгээр 2005 оны 7 дугаар сарын 21-ний өдрөөс ажиллахаар болсноо мэдэгдэж байна.

Өнөөдөр бас  энэ мэдээллийг хийхээс өмнө манай урьдын оршин тогтнож байсан өргөтгөсөн бүлэгт  багтаж байсан Улсын Их Хурлын гишүүн Батжаргалын Батбаяр, Р.Бадамдамдин нар энэ 62-ын бүлгээс гарч байгаагаа бас албан ёсоор мэдэгдсэн байгаа. Тийм учраас 62-ын гэж нэрлэж байсан энэ бүлэг бол  олон баталгаа, нотолгоогоор цаашдаа оршин тогтнох боломжгүй болж байгаатай холбогдуулаад энэ 36 гишүүнтэй МАХН-ын бүлэг Их Хуралд ажиллахаар болж байна.

Ингээд хуульд заасны дагуу бүлгийнхээ бүрэлдэхүүнийг Улсын Их Хурлын даргад өргөн мэдүүлж байна.

Бас энэ бүлэг тарах шийдвэрээ  бүлэгт ордог намуудын удирдлагуудад танилцуулсан. Бүлэгт байгаа гишүүддээ танилцуулсан.  Ийм нөхцөл байдал бүрдсэнтэй холбогдуулаад  Ардчилсан намын удирдлагаас ер нь цаашдаа  яах вэ гэдэг талаар яриа хэлэлцээ хийе, бусад намын удирдлагууд ч гэсэн ийм саналыг тавьсан байгаа. Энэ зайлшгүй бас шаардлагатай байна.  Энэ утгын үүднээс чуулганы хуралдааныг өнөөдрийн хувьд завсарлага авах нь зүйтэй гэж үзэж завсарлага  авах хүсэлтийг оруулж байна.

Эдгээр асуудлуудыг хэлэлцэн шийдвэрлэж өгөхийг Улсын Их Хурлын даргаас хүсч байна. 

Ингээд бүлгийн шинэ бүрэлдэхүүнийг Улсын Их Хурлын даргад өргөн баръя. 

Ц.Нямдорж:  МАХН-ын бүлэг  шинэ бүрэлдэхүүнээ зарлалаа.  Энэ бүрэлдэхүүний нэрийг дахин уншиж сонсгох шаардлага байна уу. Би дахин уншиж сонсгоё. 

Улсын Их Хурлын гишүүн Ч.Авдай, Г.Адъяа, Д.Арвин, Т.Бадамжунай, Су.Батболд, Сү.Батболд,  Б.Бат-Эрдэнэ,  Н.Баяртсайхан, Р.Буд, Т.Ганди, Ж.Гүррагчаа, Ц.Дамиран, Д.Дондог, Д.Дэмбэрэл, Г.Занданшатар, Д.Идэвхтэн, Д.Лүндээжанцан, Ц.Мөнх-Оргил, Ц.Нямдорж,  Р.Нямсүрэн, Д.Одбаяр, Л.Одончимэд, Т.Очирхүү, Л.Пүрэвдорж, Ч.Раднаа, Р.Раш, Ц.Сүхбаатар, Д.Туяа,  Д.Тэрбишдагва, Ч.Улаан, У.Хүрэлсүх,  А.Цанжид, Ц.Цэнгэл,  Ц.Шаравдорж, Н.Энхболд,  Б.Эрдэнэсүрэн гэсэн ийм 36 хүний бүрэлдэхүүнтэйгээр  цаашаа намын бүлгийн хувьд  үйл ажиллагаа явуулахаар шийдвэрлэсэн байна гэдгийг Их Хуралд танилцуулж байна. Энэ асуудлаар санал хураадаггүй. Ирүүлсэн саналыг нь Их Хуралд танилцуулаад асуудлыг шийддэг учраас  ийм бүлгийг өнөөдрөөс үйл ажиллагаа явуулна гэдгийг Их Хурлын гишүүдэд, олон нийтэд танилцуулж байна. 

Ингээд Бат-Үүл гишүүнд микрофон шилжүүлье.

Э.Бат-Үүл: Баярлалаа. Тэгэхээр  Улсын Их Хуралд  сууж байгаа Ардчилсан намын  нэр бүхий 9 гишүүн хуралдаж  Ардчилсан намын  Улсын Их Хурал дахь бүлгийг байгуулах нь зүйтэй гэж үзсэн.  Тэгээд би Улсын Их Хурлын даргад болон Улсын Их Хурлын гишүүдэд энэ шийдвэрийг гаргасан Ардчилсан намын гишүүдийн нэрийг уншиж танилцуулъя.

Улсын Их Хурлын гишүүн Ринчиннямын Амаржаргал,  Рагчаагийн Бадамдамдин, Батжаргалын Батбаяр,  Эрдэнийн Бат-Үүл, Мэндсайханы Энхсайхан, Жанлавын Наранцацралт, Ономоогийн Энхсайхан, Жамъяндоржийн Батхуяг, Ламжавын Гүндалай гэсэн  ийм нэр бүхий 9 гишүүн Ардчилсан намын бүлгийг байгуулах тухай шийдвэрлэснээ Улсын Их Хуралд зарлаж байна.

Баярлалаа.

Ц.Нямдорж:  Бат-Үүл гишүүнд үг өглөө. Тодорхой санал танилцуулж байгаа юм байна.  Энэ асуудлыг ном журмынх нь дагуу яриад хуулийнхаа хүрээнд өргөн мэдүүлнэ биз гэж бодож байна. Сайраан гишүүн орж ирээд гарлаа.  Их Хурлын даргад хаягласан, хууль зөрчсөн үйлдлийн тухай гэсэн бичиг ирсэн байна. Энэ бичгийг би Их Хурлын  гишүүдэд уншиж танилцуулъя. Үүнийг уншаад яахав. Тамгын газар энэ бичгийг Их Хурлын гишүүдэд тарааж өгөг. Хууль зөрчсөн үнэхээр үйлдэл байгаа бол түүнийг нь судлаг. Хуулийнхаа дагуу байр сууриа илэрхийлэг гэж бодож байна. Энэ саналыг зөвшөөрөхгүй байгаа гишүүн байна уу. Алга байна. Тэгвэл энэ бичгийг Тамгын газарт шилжүүлье. Тамгын газар бүх гишүүдэд тарааж өгөөд тэгээд хууль зүйн үндэслэлийг сайн судалж, хариугий нь өгөх хэрэгтэй байхаа.

Э.Бат-Үүл: Тэгэхээр Улсын Их Хуралд  Ардчилсан намын бүлгийг байгуулсан тухайгаа бид Улсын Их Хуралд албан ёсоор мэдэгдэж байгаа. Сая Улсын Их Хурлын даргаас  нэлээн  саналын төдий ярьж байгаа зүйл шиг ярьсан явдлыг би зориуд ийм биш шүү гэдгийг анхааруулж хэлэх гэж үг авсан.  Мэдээжийн хэрэг үүссэн нөхцөл байдалтай уялдуулаад хууль эрх зүйн орчны талаар ярих юм бол байвал өнөөдөр энд зарлагдаж байгаа  аль ч асуудлаар юм ярихад хүрнэ. Тийм учраас би ойлгохдоо ерөөсөө энд байж байгаа Улсын Их Хурал бүлэг байгуулах ийм хэмжээний суудалтай намууд бүлэг байгуулах эрхээ сэргээж байгаа тухай л  танхимд мэдээлж байна гэж би ойлгосон. Тийм байдлыг би зориуд анхааруулж хэлье гэж бодож байна.

Ц.Нямдорж: Надад энэ асуудлаар  тийм бүлгийн гишүүдийн жагсаалт гэсэн юм  өргөн баригдаагүй байна, нэгдүгээрт.

Хоёрдугаарт, Эх орон-Ардчилал эвсэл гэж сонгуульд орсон. Тэр бүлэг тарсан.  Сонгуульд эвсэл болж орсон тэгээд байгуулагдсан бүлэг тарсны дараа  яах вэ гэдэг асуудал зохицуулалтын хувьд их бүдэг маргаантай, энэ асуудлыг эвсэл тарж байх үед нэлээн ярьсан.  Хууль зүйн орчин нь ээдрээтэй байгаа учраас энэ гишүүдээс тавьж байгаа асуудлыг анхааралтай судалж үзэх шаардлагатай. Өнөөдөр Бат-Үүл гишүүн эвсэл тарсны дараа бүлэг байгуулж болохоор  хуулийн төсөл санаачилж надад өргөн мэдүүлсэн. Өөрөөр хэлбэл асуудлыг шийдэхийн тулд эрх зүйн нэмэлт  зохицуулалт шаардлагатай гэдгийг өөрснөө хүлээн зөвшөөрч хуулийн төсөл өргөн барьсан гэж би ойлгосон.  Тийм учраас энэ ээдрээтэй нөхцөл байдлыг хуулийн хүрээнд эвтэйхэн шийдье гэсэн саналыг гишүүдэд хэлэх байна. 

Их Хурлын сонгуулийн тухай хуулийн 19 дүгээр зүйлийн 2-т: Эвсэл болж сонгуульд орсон бол дараа нь нэг бүлгийн журмаар үйл ажиллагаа явуулна гэсэн ийм хашилтын заалт бий. Тэр заалтыг ч яах вэ гэдгийг судалж үзэх  шаардлага бий. Шаардлагатай  бол  түүнийг өөрчлөх, хүчингүй болгох шаардлага Их Хуралд бий. Ийм учраас  Бат-Үүл гишүүний гаргаж тавьж байгаа саналыг би өргөн барьсан төслийнх нь хүрээнд судлаад  нэг тийшээ болгож шийдээд, Их Хурлын гишүүд, Их Хуралд энэ тарсны дараа дахиад намууд бүлэг байгуулж болно гэсэн шийдвэр гаргачихвал асуудлыг зохицуулаад явчихаж болно гэж бодож байна. Энэ дээр маргалдаад байх шаардлагагүй.

Ингээд МАХН-ын  бүлэг  завсарлага хүссэн учраас өнөөдөр Ардчилсан нам, МАХН-ын хооронд  зөвшилцөл  санал солилцох ажлууд явагдана гэж ойлгож  чуулганыг завсарлуулъя.

Би яагаад ийм томъёолол хэлж байна вэ гэхээр Засгийн газрыг  МАХН, Ардчилсан намын харьяалалтай  бүрэлдэхүүнээр байгуулсан учраас энэ намууд хоорондоо зөвшилцөх зайлшгүй шаардлага байгаа гэдгийг тэмдэглэж байна. Ер нь эвсэл тарсны дараа бий болсон улс төрийн нөхцөл байдлыг парламентад суудалтай намууд  авч хэлэлцэх шаардлага байсан. Янз бүрийн шалтгааны улмаас энэ нөхцөл байдлыг намын түвшинд авч үзээгүй байгаа гэдгийг тэмдэглэх хэрэгтэй.

Ингээд завсарлах хүссэнийг ёсоор болгож,  парламентад суудалтай намуудыг  зөвшилцөх ажлаа зохион байгуулж, Их Хурлыг цаашид үйл ажиллагаагаа явуулах бололцоогоор хангах шаардлагатай байна гэдгийг тэмдэглээд завсарлага өгч байна.

Хуралдаан 13 цаг 35 минутад завсарлав. 

Соронзон бичлэгээс хуулбарласан:

